
কহিলা তাহারে “ধনি, একাকিনী রণ

করিবারে চাহ যদি যুঝ মোর সাথে।

আমিও তোমার সাথে করিলাম পণ,

একাকী করিব যুদ্ধ। না ধরিবে অস্ত্র

সৈন্যগণ কেহ; অস্ত্র না ধরিবে চণ্ড,

বীরত্ব অনল শিখা, দেবের আতঙ্গ।”

সম্মত হইলা চণ্ডী মুণ্ডের কথায়।
বাজিল বিঘোর যুদ্ধ তবে দুই জনে।

আগুন উঠিয়া যেন গেল বসুধায়

দোঁহাকার পরাক্রমে। বুজিল আকাশ

নিবিড় শরের জালে; হুহুঙ্কার রবে,

বায়ুপারাবারে ঘোর বহিল তুফান।

ভীষণ সংগ্রাম হেন হলো কত কাল।

পরে পরাভূত চণ্ডী হয়ে মুণ্ড তেজে,

দাঁড়াইলা রণস্থলে, ম্রিয়মাণা মুখী।

বিদ্রূপে কতই লজ্জা দিলা মুণ্ড তারে।

স্তব্ধ প্রায় থাকি ক্ষণ সহসা কোথায়

অন্তর্হিতা হলো সতী; যেন লজ্জাতপে,

দ্রবীভূত হয়ে ধনী মিশাল উহায়।

অবাক হলাম মোরা, দেখি হেন ভাব!

বুঝিলাম তবে সত্য, মায়াবিনা বামা।

হত জ্ঞান হয়ে মুণ্ড চাহিলা চৌদিকে।

